
 

 

 

 

 

 

Հայության պայքարը ԼՂԻՄ-ը Խորհրդային Հայաստանի հետ 

միավորելու համար: Փաստաթղթերի և նյութերի ժողովածու, 

կազմողներ և խմբագիրներ` Կ. Խաչատրյան, Հ. Աբրահամյան, 

Երևան, ՀՀ ԳԱԱ պատմության ինստ., 2011, 175 էջ: 
 

Հայտնի իրողություն է, որ առավելապես 

քարոզչությանը միտված ադրբեջանական 

«պատմագիտությունը» 

նպատակադրված խե-

ղաթյուրում է Հայաս-

տանի հնագույն ժամա-

նակներից մինչև մեր օ-

րերի պատմությունը: 

Հատկապես թիրախա-

յին է Արցախի պատ-

մության առանցքային 

դրվագների նենգափո-

խումը: Նման պայման-

ներում հայկական պատմագիտության համար 

առաջնային խնդիր է դարձել  համաշխարհա-

յին գիտական ու քաղաքական շրջանակներին 

Արցախյան հիմնահարցի իրական` գիտական 

պատմությունը ներկայացնելը: 

Անկողմնակալ հետազոտողի վրա առավել 

ներգործող է ոչ այնքան պատմաբանի շարադ-

րանքն ընթերցելը, որքան ժամանակի փաս-

տաթղթերին, մամուլի հրապարակումներին 

ծանոթանալը: Այս տեսակետից խիստ կարևոր 

է ՀՀ ԳԱԱ պատմության ինստիտուտի գիտա-

կան խորհրդի երաշխավորությամբ հրատա-

րակված «Հայության պայքարը ԼՂԻՄ-ը 

Խորհրդային Հայաստանի հետ միավորելու 

համար» փաստաթղթերի և նյութերի ժողովա-

ծուն, որը նվիրված է Լեռնային   Ղարաբաղի   

Հանրապետության կազմավորման   20-ամյա-

կին: Ժողովածուի կազմող-խմբագիրներն են` 

Պատմության  ինստիտուտի  փոխտնօրեն, 

պատմական գիտությունների   թեկնածու, դո-

ցենտ Կարեն Խաչատրյանը և ինստիտուտի ա-

ռաջատար գիտաշխատող, պատմական գի-

տությունների դոկտոր, պրոֆեսոր Հրանտ   Աբ-

րահամյանը: Այն, փաստորեն, հանդիսանում  է 

 

 

 

 

 

  

 

 

 1992 թ. ՀՀ ԳԱԱ ակադեմիկոս Վարդգես 

Միքայելյանի խմբագրությամբ հրատարակված 

«Լեռնային Ղարաբաղը 1918–1923 թթ.» փաս-

տաթղթերի և նյութերի ժողովածուի տրամա-

բանական շարունակությունը: 

Ժողովածուի երկլեզու (հայերեն և ռուսե-

րեն) առաջաբանում Կ. Խաչատրյանն ընթեր-

ցողներին ընդհանուր գծերով ծանոթացնում է 

Հայաստանի խորհրդայնացմանը հաջորդող 

շրջանում Լեռնային Ղարաբաղի հիմնախնդրի 

զարգացումներին` ընդհուպ մինչև 1988 թ.: Հե-

ղինակն առանձնապես կանգ է առնում ՌԿ(բ)Կ 

Կենտկոմի կովկասյան բյուրոյի 1921 թ. հուլիսի 

4–5-ի հայտնի որոշումների լուսաբանման 

վրա` իրավացիորեն մատնանշելով, որ 

«ՌԿ(բ)Կ Կենտկոմի կովկասյան բյուրոյի պլե-

նումի հուլիսի 5-ի ոչ օրինական որոշումով 

խախտվեց … Խորհրդային Հայաստանի շահե-

րը» (էջ 9): Այնուհետև ցույց է տրվում, որ ինչ-

պես Լեռնային Ղարաբաղի ազգաբնակչությու-

նը, այնպես էլ Խորհրդային Հայաստանի և 

Սփյուռքի հայությունը չհաշտվեց հայապատ-

կան երկրամասը Խորհրդային Ադրբեջանին 

կցելու ապօրինի որոշման հետ և տասնամյակ-

ներ շարունակ պայքարեց պատմական արդա-

րության վերականգնման, այն է` Լեռնային 

Ղարաբաղը Հայկական ԽՍՀ-ին վերամիավո-

րելու համար: Այս հանգամանքն առավել քան 

ակնհայտ է դառնում փաստաթղթերին ծանո-

թանալու պարագայում: 

Ժողովածուում հրատարակված 46 փաս-

տաթղթերը   ժամանակագրական  տեսակետից    

վերաբերում  են 1923–1988 թթ.:Դրանց  հիմնա-

կան մասը  բնագրի լեզվով է (հայերեն և  ռուսե-

րեն):Այդուհանդերձ,առավել կարևոր նկատ-

վածները  երկլեզու  են   ներկայացված:  Առա-

ջին փաստաթուղթը   Խորհրդային  Ադրբեջանի  

կենտրոնական գործադիր կոմիտեի 1923 թ. 

հուլիսի 7-ի դեկրետն է` Լեռնային Ղարաբաղի 

Ինքնավար Մարզ կազմակերպելու մասին, իսկ 

վերջին վավերագիրը ԼՂԻՄ ժողովրդական 

պատգամավորների խորհրդի 1988 թ. հուլիսի 

12-ի որոշումն է` մարզը Ադրբեջանական ԽՍՀ-

ի կազմից դուրս հռչակելու և «Արցախի ինքնա-

վար մարզ» վերանվանելու մասին: 

Հրատարակված փաստաթղթերն ու նյութե-

րը պայմանական կերպով կարելի է բաժանել 

չորս խմբի. 

Առաջին խումբ վավերագրերը (-1–3) վերա-

բերում են 1923–1924 թթ. ԼՂԻՄ կազմակերպ-

մանն ու մարզի կանոնադրության (բնագրում 

այն նշված է իբրև «սահմանադրություն») հաս-

տատմանը: Կանոնադրությունը գործել է մինչև 

1929 թ., երբ ադրբեջանական իշխանություննե-

րի կողմից չեղյալ է համարվել: 

Երկրորդ խմբի մեջ մտնող միակ փաստա-

թուղթը (-4) 1945 թ. նոյեմբերին ՀամԿ(բ)Կ 

Կենտկոմին ուղղված ՀԿ(բ)Կ Կենտկոմի առա-

ջին քարտուղար Գրիգոր Հարությունյանի 

հայտնի նամակն է, ուր առաջարկվում էր 

ԼՂԻՄ-ը միացնել Հայկական ԽՍՀ-ին: 

Երրորդ խումբ փաստաթղթերը (-5–26) վե-

րաբերում են 1960–1980-ական թվականների 

սկզբին: Դրանք մեծ մասամբ մարզը Խորհրդա-

յին Հայաստանին միավորելու հարցով               

ԽՍՀՄ ղեկավարությանն ուղղված ԼՂԻՄ ազ-

գաբնակչության ներկայացուցիչների, խորհր-

դահայ մտավորականների, ՀԽՍՀ ղեկավար 

գործիչների դիմում-խնդրագրերն են:                     

Հատկապես արժեքավոր է 1966 թ. սեպտեմբե-

րի 30-ին ՀԿԿ Կենտկոմի առաջին քարտուղար 

Անտոն Քոչինյանի և հանրապետության մի-

նիստրների խորհրդի   նախագահ   Բադալ 

Մուրադյանի նամակը ԽՄԿԿ Կենտկոմին,            

ուր     պահանջ  էր  դրվում Նախիջևանը  և  

Լեռնային Ղարաբաղը  հանձնել Հայկական  

ԽՍՀ-ին: Իրենց պահանջը բավարարելու                  

նպատակով նամակի հեղինակներն առանձ-

նահատուկ մատնանշում էին հետևյալ հանգա-

մանքը. «Մեր ժողովրդի համար ազգային մե-

ծագույն ողբերգություն է եղել Թուրքիայի կող-

մից  Հայաստանի  տարածքի   ավելի  քան  2/3   

 

 

 

 

 

 

 

 

կազմող արևմտյան մարզերի բռնազավթու-

մը, որն առաջին համաշխարհային պատերազ-

մի տարիներին ուղեկցվել է մեկ և կես միլիոն 

հայերի զանգվածային կոտորածներով: Հենց 

սրանով պետք է բացատրել հանրապետության 

բնակչության հիվանդագին արձագանքը թուր-

քական դիվանագիտության խարդավանքնե-

րին, որը փորձում է նենգափոխել պատմութ-

յունը և խուսափել Եղեռնի և հայկական հողերի 

բռնազավթման պատասխանատվությունից: … 

Եթե Թուրքիայի կողմից բռնազավթված տա-

րածքների մասին ներկայումս հարց բարձրաց-

նելու աննպատակահարմարության փաս-

տարկները ժողովուրդն ընդունում է ըմբռնու-

մով, ապա Ղարաբաղը և Նախիջևանը Հայկա-

կան ԽՍՀ-ին վերադարձնելու հետ առնչվող 

հարցերում մենք լուրջ դժվարություններ ենք 

կրում» (էջ 68–69, փաստ. N 101): Բերված հատ-

վածը, հեղինակների միանգամայն ճիշտ բնո-

րոշմամբ, վկայում է այն մասին, որ «Խորհրդա-

յին Հայաստանի իշխանությունները շարունա-

կում էին հանդես գալ նաև Հայկական հարցի 

պաշտպանության դիրքերից» (էջ 68): Սակայն, 

ինչպես հայտնի է, այդ խնդրագրերն էական 

արդյունք չունեցան: 

Վերջին` չորրորդ խումբ վավերագրերը (-

27–46) վերաբերում են Արցախյան հիմնախնդ-

րի նոր փուլին` մասնավորապես 1988 թ. 

փետրվար–հուլիս ամիսների իրադարձութ-

յուններին: Այդ փաստաթղթերի շարքում ա-

ռանձնակի հետաքրքրություն են ներկայաց-

նում հանրապետության գիտակրթական հաս-

տատությունների (Գիտությունների ակադե-

միայի նախագահություն, ԳԱ պատմության, 

հնագիտության և ազգագրության ինստիտուտ-

ներ, Երևանի պետական համալսարան, Մա-

տենադարան) աշխատակիցների ժողովներում 

Լեռնային Ղարաբաղի հիմնախնդրի վերաբեր-

յալ ընդունված որոշումները (էջ 134–150, 

փաստ. -30–38), որոնք անծանոթ են ուսումնա-

սիրողներին: 

Փաստաթղթերի և նյութերի սույն ժողովա-

ծուն հասցեագրված է ոչ այնքան հայ, որքան 

ռուս ընթերցողին, ինչը, անկասկած, նրա 

կարևոր արժանիքներից է: Ինչպես գրքի                

առաջաբանում, այնպես  էլ   փաստաթղթերում 

 կարմիր թելի նման անցնում է այն գաղա-

փարը, որ Արցախը Հայաստանի անբաժան 

մասն է և, ինչպես խորհրդային տարիներին, 

այնպես էլ մեր օրերում Արցախյան գոյապայ-

քարը ողջ հայության պայքարն է` երկրամասը 

Մայր Հայրենիքին վերամիավորելու համար: 

Դրվատանքի խոսքերից զատ` փաստաթղ-

թերի և նյութերի սույն ժողովածուի վերաբեր-

յալ մի քանի նկատառում ու ցանկություն ու-

նենք: Ցանկալի էր նշել բոլոր փաստաթղթերի 

նախորդ հրատարակությունների մասին, ինչը 

վավերագրերի գիտական հրատարակություն-

ների դեպքում կարևոր է համարվում: Որոշ 

փաստաթղթերի դեպքում (-7, 8) բացակայում է 

դրանց գտնվելու վայրի մասին տվյալը, ինչը ևս 

պարտադիր պայման է (եթե նույնիսկ պահվում 

են կազմողների անձնական արխիվներում):  

 

Ցանկալի էր ժողովածուի վերջում տեղադ-

րել անձնանունների և տեղանունների ցանկ, 

որն ուսումնասիրողների համար առավել դյու-

րին կդարձներ փաստաթղթերից օգտվելը, նաև 

բովանդակության մեջ առկա փաստաթղթերի 

ընդարձակ վերնագրերը տեղադրել բուն տեքս-

տում: Հույս ունենք, որ ժողովածուի ռուսերեն և 

անգլերեն վերահրատարակման դեպքում մեր 

առաջարկները հաշվի կառնվեն: 

Արցախյան  թեմատիկայով  յուրաքանչյուր   

հաջողված աշխատություն առաջնակարգ զենք   

է  հայ-ադրբեջանական քարոզչական   պատե-

րազմում: Համոզված ենք, որ  նման հեռանկար  

է վիճակված   նաև   «Հայության պայքարը 

ԼՂԻՄ-ը Խորհրդային Հայաստանի հետ միա-

վորելու համար» փաստաթղթերի և նյութերի 

ժողովածուին:

 

     

 

ՀԱՄՈ ՍՈՒՔԻԱՍՅԱՆ 

 


